
Nis heqja e pesticideve nga stacioni i Bajzës,
pastrohet për 30 muaj
» Vendosur: 07/02/2008 - 06:46

• SHKODER - Pas plot 17 vitesh do të zgjidhet përfundimisht problemi i pesticideve që
ndodhen në stacionin hekurudhor të Bajzës në Malësinë e Madhe. 

Rehabilitimi i zonës së ndotur dhe që ishte kthyer në një makth jo
vetëm për banorët e zonës, por edhe për drejtuesit lokalë do të
bëhet i mundur në sajë të një fondi të dhënë në formë granti nga
qeveria holandeze. Koordinatori i këtij projekti, Lirim Sejdia, thotë
se "projekti për largimin dhe asgjësimin e sasisë së pesticideve që
ndodhen prej shumë vitesh në një magazinë të stacionit
hekurudhor do të zgjasë për rreth 30 muaj". Ndërkohë, Sejdia
sqaron se pas largimit të pesticideve do të bëhet studimi i
shkallës së ndotjes së gjithë zonës dhe marrja e masave për
rehabilitimin e saj. Bëhet fjalë për një sasi prej 200 tonësh të
ardhur nga Gjermania dhe fabrikat kimike të Shqipërisë, të cilat
janë të vendosura në një nga magazinat e këtij stacioni
hekurudhor që në vitin 1991. Ato janë të vendosura në një prej
magazinave të stacionit, të cilat janë drejt degradimit dhe të
hapura në disa anë. Era e rëndë është shoqëruese sapo i
afrohesh vendit ku ndodhen lëndët e rrezikshme, ndërsa përreth
janë së paku 1000 banorë që i kanë shtëpitë fare pranë
magazinës ku ndodhen të depozituara këto pesticide. Mes tyre ka
mbetje të ngurta, mbeturina lëkurësh të këpucëve, mbi të cilat
janë derdhur lëndët helmuese në gjendje të lëngët. Nga qëndrimi
shumë i gjatë në ambientet e këtij stacioni, një pjesë e
ambalazhimit të pesticideve janë dëmtuar duke zhdukur të dhënat
respektive. Prania e sasisë së pesticideve ka pasuar me ndotjen e
zonës si dhe me mjaft probleme shëndetësore te banorët. Këta të
fundit janë ankuar se nga ndotja e zonës, kanë pasur probleme
dhe me produktet bujqësore. Ekspertët pohojë se mbetja toksike
është natro-ferro-silicium me formulë Na2S2F6, e klasifikuar si
mjaft e rrezikshme, pasi në momentet kur fryn erë rrezatimi
radiologjik kancerogjen i sasisë prej 200 tonësh mund të japë
efekte në një rreze deri në 50 km. Në stacionin hekurudhor
ndërkombëtar të Bajzës kryhet mbi 60% të planit të të gjithë
hekurudhës shqiptare, pasi transporti i mallrave është 50% më i
lirë. Në këto kushte pjesa më e madhe e ushqimeve që vijnë nga
jashtë Shqipërisë, si gruri, mielli, sheqeri, orizi, vaji, kripa futen
nga stacioni hekurudhor ndërkombëtar i Bajzës, ku dhe rreziku i
marrjes së rrezatimit toksik është tepër i frikshëm.                  r.d

200 TONE
helme, që përbëjnë rrezik të madh për banorët e zonës së
Malësisë së Madhe, pritet të largohen së shpejti nga stacioni
ndërkombëtar i Bajzës, ku kanë qëndruar për 17 vjet me radhë

